
Hoe werk ek aan my verhouding met die Here?
Liturgie

Votum en Seëngroet

Ps. 84:1,2 (bl. 426) 

Geloofsbelydenis
Wet uit Eksodus 20

Gebed 

Ps. 84:4,5 (bl. 427)
Skriflesing en prediking

Ps. 23:1,3 (bl. 107)

Nagmaalbediening

Ps. 145

Ps. 146

Gebed

Liefdegawe

Ps. 145:10,11,12 (bl. 697)
Groetseën
Skets

Teks: Daniël 6:11,21-23
Soms voel ons baie ver van die Here af. Ons weet ons moet werk aan ons verhouding met die Here, maar hoe doen ons dit?

Gehoorsaamheid aan die Here

Gehoorsaamheid aan die Here is die fondament waarop ons ons lewens moet bou.  Tog is gehoorsaamheid nie altyd maklik nie. As die Here ver weg voel, dan voel gehoorsaamheid soms na ŉ koue en steriele verpligting wat nie lekker is nie.  

ŉ Doelbewuste bewustheid van God se teenwoordigheid

Wanneer jy bewus is van God se teenwoordigheid en nabyheid, wanneer jy sy warm liefde en bystand ervaar, dan word gehoorsaamheid ŉ gewillige, blymoedige antwoord op God se genade.  Bid, lees Bybel, skakel by die kerk in, gebruik nagmaal en word bewus daarvan dat die Here naby is.

Geestelike resultate

Deur soos Daniël jou lewe lank werk te maak om bewus te wees van God se teenwoordigheid, sal jy gehoorsaam kan wees as druk en moeilike tye kom.  Dan sal jy God se wonderbare teenwoordigheid in jou lewe ervaar en ook sy Goddelike uitkomste wanneer jy geen hoop en rigting meer het nie.

Preek
Geliefdes in ons Here Jesus Christus

Dit is middel November.  Die jaar spoed tot ŉ einde.  Vir meeste van ons voel die lewe net na een dolle gejaag.  Baie van ons verkeer onder ontsaglike druk.  Spanningsvlakke kan ondraaglik styg.
· Watter effek het al hierdie druk op ons huislike lewens?

· Watter effek het al hierdie druk op ons geestelike lewens?  

· Watter effek het dit op ons verhouding met die Here?

· Baie van ons voel moeg en uitgeput – ook geestelik moeg en uitgeput.  
· Baie van ons voel dat ons verhouding met die Here nie is wat dit moet wees nie.  
· Baie van ons is bekommerd oor die stand van ons geestelike lewe. 
· Baie van ons voel daar is dinge wat ons in ons geestelike lewe moet verander – dinge moet reggeruk word!  
Ja, dit is opmerklik hoeveel lidmate die laaste tyd teenoor my die opmerking gemaak het dat dinge in hul lewens nie reg is nie en dat hulle dit wil regmaak.

Die volgende vrae ontstaan nou: 

· Hoe ruk ons ons lewens reg?  

· Hoe kry ons nuwe krag wanneer ons geestelik moeg en uitgeput is?

Kom ons kyk wat ons vanoggend uit Daniël 6 oor hierdie sake kan leer.
Geliefdes, Daniël was ŉ besonder 
toegewyde en gehoorsame dienaar van die Here.

Die geskiedenis van Daniël en sy vriende is van die bekender verhale in die Bybel. Koning Nebukadneser van Babel (die koning van die magtigste land van daardie tyd in die wêreld) het twee keer teen Jerusalem oorlog gemaak en Jerusalem oorwin.  Die eerste keer het hy van die slimste en mees belowende seuns uit Jerusalem na Babel weggevoer om daar opgelei te word in die administrasie van sy groot koninkryk.
Daniël en sy vriende was van hierdie seuns wat na Babel weggevoer is.  Daar in Babel was baie verleidings om aan die Here ongehoorsaam te wees.  Tog het hulle hul hele lewens lank gehoorsaam aan die Here gebly.
Ja, Daniël en sy vriende was bekend vir hulle gehoorsaamheid aan die Here.  Maar hulle was nie net vir hulle gehoorsaamheid bekend nie.  Hulle was ook bekend vir hulle besondere wysheid en insig.  Hulle was knap amptenare van die koning.  Veral Daniël het besonderlik uitgeblink en is later aangestel as derde in bevel van die land.

Daniël 6 (die hoofstuk waarop ons in hierdie preek konsentreer) bevat ŉ verhaal uit die lewe van Daniël.  Bybelverklaarders is dit eens dat Daniël op hierdie stadium al ŉ baie ou man was.  Hy was waarskynlik al tussen 80 en 90 jaar oud. Maar steeds was hy ŉ bekwame administrateur in diens van die koning en steeds was hy baie gehoorsaam aan die Here.
Die nuwe koning (koning Darius) het gesien hoe knap administrateur Daniël was en wou hom tweede in bevel van die land maak.  Uit die aard van die saak was daar jaloerse mense wat dit nie vir Daniël gegun het nie.  Hulle wou Daniël uit die weg ruim, daarom het hulle gekyk na aanklagte wat hulle teen Daniël kon formuleer.

Hier sien ons weer eens Daniël se getrouheid.  In sy werk kon hulle geen fout vind nie.  Daar was geen nalatigheid of onreëlmatigheid nie.  Vanweë sy werk kon hulle hom nie aankla nie, hulle sou ŉ ander plan moes maak – en hulle het.

· Daniël was bekend vir sy ernstige verhouding met sy Here.  
· Dit was bekend dat hy drie keer op ŉ dag tot die Here bid.  
· Dit was bekend dat hy geen ander god as die Here erken en aanbid nie.  Aan sy God sou hy gehoorsaam wees al kos dit ook sy lewe.

Hierdie vyande gaan toe en oortuig koning Darius om ŉ bevel uit te vaardig dat vir ŉ maand lank geen ander god aanbid mag word nie as koning Darius self (in daardie tyd is baiekeer geglo die koning is ook ŉ god)!  Koning Darius se ego word hierdeur gestreel en hy vaardig die bevel uit.  Sou iemand nie koning Darius aanbid nie, sou daardie persoon in die leeukuil gegooi word.
Die res van die geskiedenis ken ons.  Daniël se vyande het geweet hy sou hom nie aan hierdie dekreet hou nie en die Here bly aanbid.  Hulle het op Daniël gewag en hom gevang waar hy in gehoorsaamheid besig was om die Here te aanbid.  Daniël is voor die koning gebring.  Die koning kon Daniël nie red nie, want die wet was ŉ onveranderlike wet.  Daniël is in die leeukuil gegooi... ...
Broers en Susters, die saak waaroor dit in hierdie preek gaan is: hoe kan ons ons lewens regruk as ons geestelik moeg en uitgeput is?
· Sal dit help om met alles tou op te gooi?
· Sal dit help om jou kerklike betrokkenheid af te skaal, miskien losmaking te vra as ouderling of diaken?

· Sal dit help om vir ŉ tyd lank ŉ breek te maak met die kerk om jouself te vind?

Daniël was ook onder geweldige geestelike druk – moenie ŉ fout maak nie.  
· Hy het geweet sy vyande wou hom uit die weg ruim.  
· Hy het geweet die wet van die koning is ŉ onomkeerbare wet.  
· Hy het geweet die leeukuil wag op hom.  
Wat het Daniël gedoen toe hy onder hierdie groot druk verkeer het?  
· Het hy besluit om vir die maand lank ŉ (kom ons noem dit) geestelike vakansie te neem en die Here net nie te aanbid nie?

Nee, hy het nie.  Hy het volhard 

in gehoorsaamheid aan die Here.
Gehoorsaamheid aan die Here kan ons die fondament van ons geestelike lewens noem.  God eis van sy kinders gehoorsaamheid.  Ons moet gehoorsaam wees.

Om gehoorsaam te wees, beteken dat ons moet luister na wat die Here vir ons sê.  Ons moet doen waartoe die Here ons roep.  

· As die Here vir jou sê om iets te doen en jy doen dit nie, is jy ongehoorsaam.  

· As die Here jou roep om iets vir hom te doen en jy doen dit nie, is jy ongehoorsaam.

In 1 Johannes 3:6 en 8 staan daar immers: “Iemand wat in Hom bly, hou nie aan met sondig nie; iemand wat aanhou sondig, het Hom nie gesien nie en ken Hom nie” en “wie aanhou sonde doen, behoort aan die duiwel.”  Hier staan duidelik in die teks dat iemand wat aanhou om ongehoorsaam te wees aan die Here nie aan die Here behoort nie, maar aan die satan.
Kan jy dus jou lewe regruk en jou verhouding met die Here bou deur ŉ breek te vat van gehoorsaam wees aan en die uitleef van jou roeping vanaf die Here?
Nee, jy kan nie.  Jy moet bly doen waartoe die Here jou roep en wat die Here van jou verwag.  Hy het jou immers daardie spesifieke gawes gegee wat jy het en Hy wil hê jy moet dit gebruik.

Aan die ander kant van die munt kan die oorsaak van jou geestelik onvrede en die gevoel dat jy ver van die Here af is juis sy oorsprong daarin hê dat jy nie besig is om die werk vir die Here te doen wat jy weet die Here jou die gawes voor gegee het nie.  Die antwoord lê om te begin en te bly doen wat jy weet die Here van jou verwag!

Voorwaar, ons moet gehoorsaam wees aan die Here!  Dit is die fondament van ons lewens.  As jy ongehoorsaam is – nie doen wat die Here vir jou sê nie, of nie jou gawes gebruik in diens van die Here nie – is die fondament van jou lewe nie reg nie.  Dan sal jy onvrede in jou geloofslewe hê.
Geliefdes, wanneer ons oor gehoorsaamheid aan die Here praat, is daar egter ŉ baie belangrike faset van gehoorsaamheid wat ek wil uitlig.  Ek weet vanuit my eie lewe dat dit waar is.  Dit is 

· dat wanneer ons gehoorsaam is aan die Here, 

· wanneer ons doen wat Hy van ons verwag in sy Woord, 

· wanneer ons reageer op sy roepstem en doen waartoe Hy ons roep, 

· dan is dit nie altyd lekker om te doen wat ons moet doen nie, 

· dan proe gehoorsaamheid aan die Here soms bitter in ons mond.

Kom ek noem enkele voorbeelde:

· As kind is dit nie altyd lekker om katkisasie voorbereiding te doen nie.

· Vir ons grootmense: jy probeer jou bes om iets vir die Here in die gemeente te doen.  Tog voel dit vir jou of jy geen ondersteuning kry nie.  Dan raak dit wat jy doen vir jou sleg.  Jy raak moedeloos.  Jy begin dink aan tou opgooi.
· Óf, jy weet die Here verwag van jou om iets te gaan doen wat vir jou bitter moeilik is (jy moet miskien voor ander bid en jy kan nie, óf jy moet miskien iemand gaan vermaan wat volhard in ŉ spesifieke sonde), jy sien dan nie daarna uit om dit te gaan doen nie en jy wil tou opgooi.
· Óf meer op persoonlike vlak – jy weet jy moet gereeld Bybel lees en bid, maar jy kry dit nie reg nie.  Jy voel of jy nie kontak met die Here maak nie.  Jy voel of jy die Here net halfhartig dien en dit maak jou geestelik moedeloos.

Geliefdes, is dit nie baiekeer wanneer gehoorsaamheid aan die Here bitter in ons mond raak dat ons geestelik moeg en uitgeput en moedeloos raak nie?  Dit is dan wanneer ons dink aan opgee en stop waarmee ons besig is.
Maar nou wil ek julle laat deel in die heerlike ontdekking wat ek gemaak het.  Dit is:  

· gehoorsaamheid aan die Here proe bitter en is sleg wanneer dit vir ons voel of ons alleen is, wanneer dit vir ons voel of die Here baie ver weg is.  

· Wanneer ons voel dat die Here is by ons en met ons is, dan is gehoorsaamheid iets heerliks en lekker, dan voel ons geestelik blymoedig.
Om te waak teen geestelike moegheid moet ons dus waak om alleen en ver van die Here te voel.  Om geestelik blymoedig te kan bly (selfs onder groot druk en moeilike tye), moet ons 

doelbewus daartoe werk om te onthou dat die Here met ons en by ons is.
Dit is wat Daniël gedoen het.  
Gemeente, hoe ver van die Here moet Daniël nie by tye gevoel het nie?

· Jerusalem was die stad van die Here omdat die tempel van die Here daar was. Die Israeliete het geglo dat die Here in sy tempel woon.  Nou is Daniël as jong seun uit Jerusalem weggevoer.  Onder dwang moes hy in Babel gaan bly – ŉ stad wat met die roetes van daardie tyd omtrent 1600 km ver weg was.  Hy moes ver van die woonplek van die Here en daarom ver van die Here gevoel het.
· Maar nog meer.  Enkele jare later het Nebukadneser weer teen Jerusalem opgetrek en hierdie keer die hele stad en die tempel totaal vernietig.  Nou was daar nie eers meer ŉ tempel nie.  Het die Here sy kinders nou heeltemal alleen hier op aarde gelos?
Ja, Daniël moes soms ver van die Here gevoel het, maar hy het ŉ antwoord op sy probleem gehad.  Hy het doelbewus tyd gemaak om drie keer elke dag intens tot die Here te bid.

Uit Daniël se optrede leer ons iets oor die groot waarde van gebed. Tydens opregte gebed is ons besig om met die Here te praat.  Jy praat nie met iemand wat ver van jou af is nie.  Terwyl jy volhardend gereeld met die Here praat begin jy bewustelik en onbewustelik ervaar dat die Here naby jou is.  Aan die begin voel dit dalk of jy teen die dak vas bid, maar deur volhardend te bid en op te let na God se verhoring kom jy agter dit is net ŉ illusie dat jy teen die dak vas bid.  God ís met jou en by jou!

En onthou, as jy ervaar dat die Here naby jou is, dan raak jy geestelike blymoedig, selfs wanneer jy swaar en moeilike dinge vir die Here moet doen.  Jy raak geestelike blymoedig omdat jy weet die Here is met jou!
Let op wat Daniël doen toe hy hoor hy mag nie meer met die Here praat nie – toe gaan hy juis weer na sy bokamer om te bid.  Hy het homself weer gaan opskerp in die ervaring van die nabyheid van die Here en hy smeek dat die Here genade en uitkoms in hierdie beproewing sou gee.  Hy wou gehoorsaam aan die Here bly.  
Broers en Susters, ons moet elke dag doelbewus daartoe werk om te onthou dat die Here met ons is, want Hy is!  Hy het in Matteus 28 belowe dat Hy elke dag tot die einde van die wêreld toe met ons is.

· As jy in die oggend in jou kar werk toe ry is Hy met jou.

· As jy by die werk is, is Hy met jou.

· In ŉ moeilike vergadering is Hy met jou.

· Wanneer jy groot druk en teenstand ervaar, is Hy deur sy Gees steeds met jou.

· As jy by die huis is, is Hy met jou.

· As jy jou oë toemaak en gaan slaap, is Hy met jou.

Ons probleem is dat ons vergeet dat God met ons is.  Wat kan ons doen om nie te vergeet nie?

· Sê vir jouself dat die Here met jou is.

· Doen soos Daniël gedoen het – maak gereeld (selfs meer as een keer op ŉ dag) tyd vir gebed om jou doelbewus te herinner die Here is met jou.

· Bestudeer gereeld (elke dag – selfs meer as een keer) jou Bybel en leer die hartklop van die Here ken, dan sal jy sy bystand elke dag herken.

· Kom eredienste toe en besef dat ons hier in ŉ heilige ontmoeting met die Here is.  Die Here is ook nou en elke Sondag hier by ons.

· En dan, gebruik Nagmaal.  Nagmaal is geestelike kos wat die Here ons gee om ons geestelik te voed.  Nagmaal sê immers dat die Here so naby is, dat Hy binne ons is.  
· Ja, so seker as wat jy die brood eet en dit deel word van jou liggaam, so seker deel jy in Christus se liggaam wat gekruisig is.
· So seker as jy die wyn drink en dit deel word van jou liggaam, so seker deel jy in Christus se bloed wat gestort is.

· Jy deel in sy liggaam en bloed.  Jy deel in sy Gees wat oor die kerk uitgestort is.  Hy is in jou en by jou elke dag.  Jy is nie alleen nie.

Kyk nou die wonderlike resultaat van hierdie wete

As jy bewus daarvan is dat die Here met jou is (al is jy onder groot druk), 
· dan is jy bewus van sy warm liefde en bystand.  
· Dan word gehoorsaamheid aan die Here (al is dit wat jy in jou gehoorsaamheid moet doen van nature vir jou bitter moeilik), ek herhaal, dan word gehoorsaamheid 
· iets geloofopbouend, 
· iets geloofsversterkend, 
· iets wat jou nader aan die Here trek 
· en nie van Hom af wegstoot nie.

Die teenoorgestelde bly egter waar. As jy die Here probeer gehoorsaam maar jy skerp jou nie doelbewus in op die Here sy nabyheid en bystand nie, dan voel gehoorsaamheid koud en klinies.  Dan is dit nie lekker nie en voel mens geestelik verward.
Broer en Suster, dink jou net in: as Daniël ver van die Here gevoel het, hoe moeilik sou hy in die leeukuil gekry het.  Hy sou bang en verlore gevoel het.

Maar nee, hy het geweet die Here is met hom.  Sy Here kon hom van die leeus red.  En sy Here het.  Vanweë sy volhardende gehoorsaamheid het hy die warm liefde en bystand van die Here wonderbaarlik ervaar.

· Gehoorsaam die Here.  
· Wees bewus dat Hy met jou is.  
En weet God sal ook die leeus wat jou in jou lewe wil verskeur se bekke toestop.

AMEN

Kom ons gebruik nou nagmaal om weer gevoed te word in die wete dat die Here elke dag met ons is!  

